
FUTBOL O‘YINIDA TO‘P 
OLIB YURISH TEXNIKASI VA 

TAKTIKASI ASOSLARI

Tursunqulov Mansur Mahmud oʻgʻli
“Toshkent irrigatsiya va qishloq xo‘jaligini
mexanizatsiyalash muhandislari instituti”

Milliy tadqiqot universiteti o‘qituvchisi

Annotatsiya: Ushbu maqolada futbol o‘yinida to‘p olib yurish texnikasi va taktikasi asoslari yoritilgan. Mavzu bo‘yicha 
amaliyotchi murabbiylar va sportchilar uchun muhim metodik yondashuvlar tavsiflanadi. Shuningdek, to‘p olib yurish 
jarayonida sportchilarning o‘zaro ta’siri, bu jarayonning ijtimoiy va biologik omillarga bog‘liqligi tahlil qilinadi. Mazkur yon-
dashuvlar futbolchilarni texnik va taktik jihatdan rivojlantirishda samarali vosita hisoblanadi.

Kalit so‘zlar: futbol, to‘p olib yurish, texnika, taktika, hujum, o‘yinchi, jismoniy tayyorgarlik, g‘alaba, gol kiritish.
Abstract: This article explores the fundamental principles of dribbling techniques and tactics in football. It presents meth-
odological approaches essential for practitioners, including coaches and players. Furthermore, the study analyzes the 
social and biological aspects of player interaction during the dribbling process. These findings highlight the importance of 
such skills in improving players’ technical and tactical performance.

Key words: football, dribbling, technique, tactics, attack, player, physical training, victory, goal scoring.
Аннотация: В данной статье рассматриваются основы техники и тактики ведения мяча в футбольной игре. Пред-
ставлены методические подходы, важные для практикующих тренеров и спортсменов. Также анализируются 
социальные и биологические аспекты взаимодействия игроков в процессе ведения мяча. Отмечается значимость 
данных навыков для повышения технической и тактической подготовки футболистов.

Ключевые слова: футбол, ведение мяча, техника, тактика, атака, игрок, физическая подготовка, победа, забитый 
гол.

KIRISH
Hozirgi kunda Yangi O‘zbekistonda zamonaviy futbol o‘tgan asrning boshlarida paydo bo‘lgan va qisqa 

vaqt ichida ommabop sport turlaridan biriga aylangan. Uning dastlabki rivojlangan hududlari Farg‘ona, Tosh-
kent, Andijon, Qo‘qon va Samarqand shaharlari bo‘lgan. Aynan Farg‘onada ilk bor futbol o‘ynalgan. 1911-yil 
oxirida birinchi futbol jamoasi aynan shu yerda tashkil topgan. 1912-yil avgust oyida Farg‘onada tuzilgan futbol 
jamoalari soni ortib, ular “Futbolchilar jamoasi”ga qo‘shilgan.

Biroz vaqt o‘tgach, ular Toshkent viloyatining turli hududlarida va shaharlarda ham futbol bilan shug‘ullana 
boshlashgan. Bugungi kunda ko‘plab tashkilotlar, xususan maktablar, kollejlar, oliy ta’lim muassasalari, ishlab 
chiqarish korxonalari hamda harbiy qismlar futbol bilan shug‘ullanmoqda. Har bir jamoa eng yaxshi natijaga 
erishish uchun mavjud bilim va imkoniyatlarini ishga soladi.

Futbol o‘yinining mohiyatida har ikki jamoa o‘rtasidagi jipslik, raqobat va g‘alaba uchun kurash yotadi. O‘yin 
davomida har bir futbolchi o‘zining shaxsiy fazilatlarini va jismoniy imkoniyatlarini namoyon qilish imkoniyatiga 
ega bo‘ladi. Shu bilan birga, futbol har bir o‘yinchidan shaxsiy va jamoaviy intilishlarini umumiy maqsadga 
bo‘ysundirishni talab etadi.

Futbol bilan shug‘ullanuvchilar texnik va taktik usullarni mukammal bilishlari, ularni murakkab o‘yin vaziyat-
larida samarali qo‘llay olishlari, hamda jamoaning barcha a’zolari bilan muvofiqlashgan holda harakat qilishlari 
zarur. Futbolchilarni tayyorlash va ularning malakasini oshirishning asosiy shakli – bu muntazam o‘tkaziladigan 
mashg‘ulotlardir. Futbol – bu jamoaviy o‘yin bo‘lib, o‘quv mashg‘ulotlari ham asosan jamoaviy xarakterga ega 
bo‘ladi.

MAVZUGA OID ADABIYOTLAR SHARHI
Futbol o‘yinida to‘p olib yurish texnikasi va taktikasi sportchining umumiy mahoratini shakllantiruvchi muhim 

omillardan biri sanaladi. Mazkur yo‘nalishda olib borilgan tadqiqotlar shuni ko‘rsatadiki, to‘p bilan ishlash texni-
kasi nafaqat individual, balki jamoaviy taktik yondashuvlar bilan ham chambarchas bog‘liqdir.

S. R. Davletmuratov tomonidan tayyorlangan “Tayyorgarlik davrida malakali futbolchilar mashg‘uloti” nomli 
uslubiy tavsiyalarda, texnik elementlar, xususan, to‘p olib yurish harakatlarining bosqichma-bosqich o‘rgatili
shi va mashg‘ulotlarda individual yondashuv zarurligi ta’kidlanadi. Muallif futbolchining harakat koordinatsi-
yasi, to‘pga egalik qilish va qarshi raqibga nisbatan samarali fintlarni qo‘llay olish malakasini shakllantirishda 
mashg‘ulotlar rejalashtirilgan holda olib borilishi lozimligini asoslab bergan.

R. I. Nurimovning “Yosh futbolchilarni texnik va taktik tayyorlash” nomli qo‘llanmasi yoshlar sportida texnika 
va taktikani o‘zlashtirishning zamonaviy yondashuvlariga bag‘ishlangan bo‘lib, unda ayniqsa boshlang‘ich 
bosqichda to‘pni olib yurish, to‘xtatish va dribling harakatlarini jismoniy tayyorgarlik bilan uyg‘unlashtirish 
muhimligi ko‘rsatib o‘tilgan. Nurimovning izlanishlari amaliyotda keng tatbiq etilayotgan dars mashg‘ulotlariga 
tayanch bo‘la oladi.

A. I. Talipdjanov esa “Yuqori malakali futbolchilar tayyorlashning zamonaviy tizimi” nomli ilmiy qo‘llanma-
sida texnik-taktik tayyorgarlikni professional futbolchilarning o‘yin uslubiga moslashtirish zarurligini urg‘ulagan. 
U o‘z asarida, ayniqsa, to‘p olib yurish paytidagi qaror qabul qilish tezligi va pozitsion o‘yin texnikasini alohida 
o‘rganib chiqqan.

Shuningdek, harakatlar va sport tafakkurining estetik va narrativ jihatlari ham bevosita sport psixologiyasi 
bilan bog‘liq. Shu nuqtayi nazardan S. N. Ergashevna o‘zining “Narrative repertoire and its influence on the epic 
tradition” nomli maqolasida sportchilar o‘rtasidagi ijtimoiy o‘zaro ta’sir va harakat ifodalarining kommunikativ 
tafsifini nazariy jihatdan tahlil qilgan. Garchi bu tadqiqot an’anaviy futbol metodikasiga bevosita tegishli bo‘lma-
sa-da, undagi tafakkur yondashuvlari sport o‘yinlarida qaror qabul qilish va emotsional muvofiqlikni anglashga 
yordam beradi.

M. Otajanovaning “Mythopoetic interpretation in the artistic work” nomli maqolasida esa faoliyat jarayon-
larining ma’naviy va ongli qatlamlari tahlil qilinadi. Bu yondashuvdan sportni madaniyat, tasavvur va mental 
tajriba bilan uyg‘unlashtirishda foydalanish mumkin, ayniqsa o‘yinchilarni ruhiy tayyorlashda va motivatsiyani 
shakllantirishda muhim ahamiyat kasb etadi.

Umuman olganda, yuqoridagi manbalarda keltirilgan ilmiy yondashuvlar futbolchilarni texnik va taktik 
jihatdan tayyorlashda, to‘p olib yurish, to‘xtatish va fint harakatlarini mukammallashtirishda nazariy va amaliy 
asos bo‘lib xizmat qiladi. Ularning har biri futbol mashg‘ulotlarining sifatini oshirishda muhim o‘rin tutadi.

TADQIQOT METODOLOGIYASI
Ushbu tadqiqotda asosiy ma’lumotlar amaliy kuzatuv, videoyozuvlar tahlili hamda mavjud ilmiy adabiyotlar 

asosida yig‘ildi. O‘yinchilarning to‘p olib yurish texnikasi real mashg‘ulotlar jarayonida tahlil qilindi. Olingan 
ma’lumotlar sifat tahlili asosida umumlashtirilib, ilg‘or usullar bilan solishtirildi va samaradorlik ko‘rsatkichlari 
baholandi.

TAHLIL VA NATIJALAR
Futbolchilarning tayyorgarlik darajasini oshirishda mashg‘ulotlar muhim rol o‘ynaydi. Ular nafaqat texnik 

va taktik ko‘nikmalarni shakllantirish, balki sportchilarda intizom, irodaviy barqarorlik, jamoaviylik va mas’uliyat 
hissini rivojlantirishga ham xizmat qiladi.

Mashg‘ulotlarga qo‘yiladigan asosiy talablar quyidagilardan iborat:
•	 mashg‘ulotda belgilangan vazifalar to‘liq bajarilishi shart;
•	 u futbolchilarda intizom va mehnatsevarlikni shakllantirishi kerak;
•	 mashg‘ulotlar harakat ko‘nikmalari va sifatlarini ongli egallash imkonini beradigan tarzda tashkil etilishi 

lozim;
•	 mashg‘ulotlar yagona o‘quv–mashg‘ulot jarayonining tarkibiy qismi bo‘lishi zarur.

Mashg‘ulot uch asosiy qismdan iborat:
1.	 Tayyorlov qismi – organizmni asosiy jismoniy yuklamalarga tayyorlashga qaratiladi.
2.	 Asosiy qism – texnik harakatlar, taktik o‘zgarishlar, jismoniy va psixologik tayyorgarlikni rivojlantirish, 

axloqiy–irodaviy sifatlarni mustahkamlashni nazarda tutadi.
3.	 Yakunlovchi qism – mashg‘ulotdan so‘ng organizm holatini tiklash va me’yorlashtirish vazifasini bajaradi.

Mashg‘ulotlar maqsad va mazmuniga ko‘ra kompleks hamda tematik turlarga bo‘linadi.
Kompleks mashg‘ulotlar yillik tayyorgarlik siklida ustuvor o‘rinni egallaydi. Ular jismoniy, texnik va taktik 

tayyorgarlikning uyg‘un holda rivojlanishini ta’minlaydi. Kompleks mashg‘ulotlar quyidagi turlarga ajratiladi:

•	 jismoniy–texnik–taktik komplekslar;

•	 jismoniy va texnik tayyorgarlik komplekslari;

•	 texnik va taktik mashg‘ulotlar kombinatsiyasi.

Tematik mashg‘ulotlar esa tayyorgarlikning aniq bir yo‘nalishiga ixtisoslashgan bo‘ladi. Ular yillik mashg‘ulot 
hajmida nisbatan kichikroq ulushni tashkil etsa-da, ma’lum bosqichlarda muhim ahamiyatga ega. Tematik 
mashg‘ulotlar quyidagi tarkibiy qismlardan iborat:

1.	 Jismoniy tayyorgarlik mashg‘ulotlari – umumiy va maxsus jismoniy sifatlarni rivojlantirishga qaratilgan. 
Odatda, bu turdagi mashg‘ulotlar tayyorlov bosqichida ko‘p o‘tkaziladi.

2.	 Texnik tayyorgarlik mashg‘ulotlari – futbol o‘yinining barcha texnik usullarini qamrab oladi. Bu mashg‘ulotlar 
texnik elementlarni o‘rgatish va ularni takomillashtirishni o‘z ichiga oladi.

3.	 Taktik tayyorgarlik mashg‘ulotlari – individual, guruhli va jamoaviy taktik harakatlarga o‘rgatish va ularni 
rivojlantirishga qaratiladi. Ular maxsus tayyorlov bosqichi va musobaqaoldi davrlarida, shuningdek, muso-
baqa jarayonida ham o‘tkaziladi.

Futbol jamoaviy o‘yin bo‘lgani sababli, guruhli mashg‘ulotlar asosiy o‘rin tutadi. Ular futbolchilarning o‘zaro 
muvofiqlikda harakat qilish, texnik usullarni real o‘yin sharoitlariga yaqin holda bajarish, jamoaviy fikrlashni 
shakllantirish kabi jihatlarni rivojlantirishga xizmat qiladi. Guruhli mashg‘ulotlarda futbolchilarning musobaqaviy 
topshiriqlarni bajarish qobiliyati oshadi, jamoaviy ruh tarbiyalanadi.

Bundan tashqari, individual mashg‘ulotlar futbolchining shaxsiy texnikasi, taktikasi va jismoniy tayyor-
garligini chuqurlashtirishga xizmat qiladi. Ular sportchining individual xususiyatlariga tayangan holda amalga 
oshiriladi va tayyorgarlik darajasini doimiy nazorat qilish imkonini beradi.

Individual mashg‘ulotlarning asosiy maqsadi – futbolchining o‘ziga xos kuchli va zaif tomonlarini aniqlash 
hamda takomillashtirish jarayonini tezlashtirishdir. Ularning vazifalari quyidagilardan iborat:
•	 harakat sifatlari va ko‘nikmalarini futbolchining individual xususiyatlariga moslashtirish;
•	 jismoniy, texnik va taktik tayyorgarlikdagi kamchiliklarni bartaraf etish;
•	 mashg‘ulotlar orasidagi tanaffuslar vaqtida yo‘qolgan sifatlarni tiklash;
•	 texnik usullar va shaxsiy ko‘rsatkichlarni takomillashtirish;
•	 bajarilishi qiyin bo‘lgan texnik elementlarni o‘zlashtirish.

Futbolchining texnik imkoniyatlari orasida to‘p olib yurish o‘yin harakatlarining eng muhimlaridan biri hisobla-
nadi. To‘p olib yurish – bu futbolchining o‘yin paytida to‘pni o‘z nazoratida ushlab, oldinga yoki yon tomonga 
harakatlanishidir. Bu usul orqali futbolchi raqib zonasiga chuqur kirib borishi, himoyachilarni chalg‘itishi va o‘yin 
ritmini boshqarishi mumkin.

To‘p olib yurishning quyidagi asosiy shakllari mavjud:
•	 Oddiy olib yurish – bu holatda futbolchi to‘pni qisqa masofalarda, nisbatan sekin sur’atda olib yuradi. Bu, 

odatda, o‘yinchi yaqinida raqib bo‘lmaganda qo‘llaniladi.
•	 Tezkor olib yurish – bu usul futbolchining tezlik va muvozanatni birgalikda saqlagan holda to‘pni oldinga 

tez harakatlantirishini ta’minlaydi. Tezkor olib yurish qarshi hujumlarda yoki ochiq zonalarda ayniqsa sama-
ralidir.

•	 Fint bilan olib yurish – bu usulda futbolchi raqibni aldash maqsadida turli xil harakatlar (fintlar)ni bajargan 
holda to‘pni olib yuradi. Bu nafaqat texnik mahoratni, balki taktik fikrlashni ham talab qiladi.
Fintlar futbolchining raqib ustidan ustunlikka ega bo‘lishi, ularni chalg‘itib o‘z yo‘lini ochishi uchun muhim 

vositadir. Ular yordamida futbolchi raqib himoyasini yorib o‘tishi, kerakli yo‘nalishga o‘ta olishi yoki sherigiga 
qulay pas uzatishi mumkin. Fintlar quyidagi turlarga bo‘linadi:
•	 Tanani aldov harakati bilan fint – bu holatda futbolchi go‘yoki bir yo‘nalishda harakat qilayotgandek ko‘ri-

nadi, biroq boshqa tomonga buriladi.
•	 To‘p ustida oyoq harakati bilan fint – bu harakatda futbolchi oyoq bilan to‘p atrofida aylana harakat yoki 

keskin to‘xtashlar bajarib, raqibni aldashga harakat qiladi.

•	 O‘tkazib yuborish fintlari – bu usulda futbolchi to‘pni qasddan o‘tkazib yuborib, o‘zi boshqa yo‘ldan o‘tadi va 
to‘p bilan uchrashadi. Bu usul aql-zakovati yuqori futbolchilar tomonidan muvaffaqiyatli bajariladi.
Fintlar futbolchining nafaqat texnik, balki psixologik tayyorgarligini ham namoyon etadi. Ulardan sama-

rali foydalanish uchun futbolchi vaziyatni tezda tahlil qila olishi, qaror qabul qilish qobiliyatiga ega bo‘lishi va 
harakatlarining aniqligini ta’minlashi zarur.

Shuningdek, to‘p olib yurish va fintlar mashg‘ulotlar orqali muntazam takomillashtirib borilishi kerak. 
Mashg‘ulot jarayonida futbolchilarga individual harakatlarni ko‘p takrorlash, murakkab o‘yin vaziyatlarida 
mustaqil qaror qabul qilish, vaqti-vaqti bilan videonaliz orqali xatolarni ko‘rib chiqish tavsiya etiladi.

Umuman olganda, to‘p olib yurish texnikasi va undan foydalanishda qo‘llaniladigan fintlar futbolchining 
shaxsiy ustunligi, jamoaviy o‘yinga bo‘lgan hissasi va o‘yin sifatini oshirishda muhim omil hisoblanadi. Ularni 
egallash va o‘zlashtirish zamonaviy futbol talablari darajasida bo‘lishi shart.

XULOSA VA TAKLIFLAR
To‘p olib yurishda foydalaniladigan fint harakatlari futbol o‘yinchisining texnik mahoratini namoyon etishda 

muhim vosita hisoblanadi. Bunday harakatlar orqali raqibni chalg‘itish va samarali hujumlarni tashkil qilish 
mumkin.

Birinchi holatda, to‘p olib ketilayotgan paytda, o‘yinchi navbatdagi yugurish qadamida tayanch oyog‘ini to‘p 
ortiga yaqin qo‘yib, uni raqibdan nisbatan uzoqroq joylashgan oyoqning tag qismi bilan bosib qoladi. Bu vaqtda 
futbolchi go‘yoki to‘p bilan birga to‘xtamoqchidek aldamchi harakat bajaradi. Bunga javoban raqib harakatini 
sekinlashtiradi. Shu lahzani foydalangan holda, futbolchi to‘pni oldinga qarab sekin tepadigan bo‘lib, to‘pni 
egallab olib yurishda davom etadi.

Ikkinchi holatda, tayyorlov bosqichida o‘yinchi to‘pni to‘xtatayotgandek harakat qiladi. U harakatini biroz 
sekinlashtirib, oyoq kaftini to‘p ustiga qo‘yadi. Aslida esa, niyat amalga oshiriladigan bosqichda o‘yinchi tez 
harakatlanib, oldingi yo‘nalishda to‘p bilan yurishda davom etadi.

Uchinchi holatda, sherik to‘pni uzatganidan so‘ng, o‘yinchi to‘pni to‘xtatish harakati bilan raqibni aldashga 
urinadi. Bu jarayonda u bir oyog‘iga tayangan holda to‘xtatuvchi oyog‘ini to‘p kelayotgan tomonga uzatadi. 
Raqib esa bu harakatni to‘pni qabul qilish deb tushunib, himoyaga kirishadi. Shu vaqtda futbolchi to‘pni 
to‘xtatish o‘rniga uni o‘tkazib yuboradi va 180° ga burilib, to‘pni egallaydi. Bu fint raqibni samarali chalg‘itish 
imkonini beradi.

Shuningdek, to‘pni ko‘krak yoki bosh bilan “to‘xtatib”, so‘ngra uni o‘tkazib yuborish orqali ham samarali fint 
bajarish mumkin. Tayyorlov bosqichida to‘pni ko‘krak yoki bosh orqali to‘xtatish harakati, uni haqiqiy to‘xtatish 
texnikasiga o‘xshab ko‘rinadi. Ammo amalga oshirish bosqichida to‘p o‘tkazib yuborilib, futbolchi 180° ga 
buriladi va to‘pni egallaydi.

Ushbu fint harakatlaridan samarali foydalanish futbolchining texnik tayyorgarligini oshiradi, o‘yindagi ustun-
ligini kuchaytiradi hamda jamoaning taktik yondashuviga ijobiy ta’sir ko‘rsatadi. Shu boisdan, bunday harakatlar 
futbolchilarga muntazam mashg‘ulotlarda o‘rgatilishi, real o‘yin vaziyatlarida qo‘llanilishi tavsiya etiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

